
MINNISBLAÐ 

 

Viðtakandi: Skóla- og frístundaráð 

Sendandi: Helgi Grímsson sviðstjóri skóla- og frístundasviðs 

Efni: Umsagnir vegna skýrslu stýrihóps um umbætur og skipulag leikskóla.  

 

Stýrihópur um Umbætur og skipulag leikskólastarfs skilaði lokaskýrslu sinni í maí 2021. Í 

skýrslunni eru settar fram 6 tillögur sem snerta eftirfarandi þætti: 

1. Dvalartíma barna í leikskólum. 

2. Skipulag dagsins. 

3. Úthlutunarlíkan leikskóla. 

4. Uppbyggingu gjaldskrár. 

5. Framtíðarsýn varðandi stærð barnahópa og leik- og heildarrými pr. barn. 

6. Aðgerðir til að bregðast við nýliðunarvanda leikskólakennara og koma til móts við 

mönnunarvanda leikskóla. 

 

Skýrslan var lögð fram á fundi skóla- og frístundaráðs þann 25. maí 2021 og var þar afgreidd 

eftirfarandi málsmeðferðartillaga skóla- og frístundaráðsfulltrúa Samfylkingarinnar, 

Viðreisnar, Pírata og Vinstri grænna: 

 

Skóla- og frístundaráð leggur til að skýrsla stýrihóps um umbætur og skipulag 

leikskólastarfs verði send til umsagnar helstu hagsmunaaðila, s.s. foreldraráða og 

foreldrafélaga leikskóla Reykjavíkurborgar, Félags stjórnenda leikskóla, Félags 

leikskólakennara, Sameykis, Eflingar, Samtaka foreldra leikskólabarna í Reykjavík og 

Menntavísindasviðs Háskóla Íslands. Jafnframt verði opið umsagnarferli. Sviðsstjóra 

skóla- og frístundasviðs verði falið að setja í gang vinnu við að móta áætlun um 

forgangsröðun og innleiðingu tillagna sem fram koma í skýrslu um umbætur og skipulag 

leikskólastarfs. Óskað er eftir endanlegu fjárhagsmati á tillögunum og að áætlunin feli 

í sér tímasetta áfanga. Innleiðingaráætlun verði lögð fyrir skóla- og frístundaráð eigi 

síðar en 22. júní 2021. 

 

Skýrslan var send til umsagnar og einnig var opið umsagnarferli kynnt á vef Reykjavíkurborgar. 

Opið var fyrir umsagnir til miðvikudagsins 9. júní. 

 

Sextán umsagnir bárust og hér fyrir neðan má sjá útdrátt um það helsta sem þar kom fram. 

 

  



 

 

Álftaborg - foreldrafélag 

Í umsögn foreldrafélags leikskólans Álftaborgar segir að skýrsla starfshópsins sé að mörgu leyti 

mjög góð og margt áhugavert sem þar komi fram en gerðar eru athugasemdir við ákveðin atriði. 

Varðandi skipulag leikskólastarfs er bent á að þar sem skýrslan bendi til að fimmtungur barna 

mæti ekki í leikskólann fyrr en kl. 8.30 megi spyrja hvort ekki væri sniðugra að skipulag 

leikskólastarf hefjist kl. 9 og standi til kl. 14. Spurt er hvort þörf sé á aukagreiðslum til 

starfsmanna sem opna leikskólana frá 7.30-8 á morgnana þar sem ætla megi að margir 

starfsmenn myndu fagna því að hefja störf fyrr á morgnana og hætta fyrr í tengslum við styttingu 

vinnuvikunnar. Lögð er áhersla á að nýta styrkleika og áhugamál starfsfólks í starfi þvert á 

deildir til að auka fjölbreytni í starfi og starfsánægju. Efasemdir eru viðraðar við tillögu um að 

1-2 leikskólar í hverfi hafi opið lengur eða til kl. 17 með þeim rökum að skyndilegar breytingar 

á starfsvettvangi foreldra undirstriki mikilvægi þess að hafa ákveðinn sveigjanleika varðandi 

opnunartíma. Ekki sé eðlilegt að foreldrar þurfi þá að færa börn sín á milli leikskóla. Bent er á 

að hreinlegra væri að leikskólar loki einfaldlega kl. 16.30 eða 16.45  

 

Dalskóli, skólaráð/leikskólahluta. 

Skólaráðið er sammála því að opnunartími leikskóla verði 07:30-16:30 og telur það jákvætt 

skref fyrir leikskólabörn til að stuðla að styttri viðverutíma barna og jafnframt fyrir stjórnendur 

og starfsfólk leikskólanna. Börn ættu ekki að dvelja lengur en 8,5 klst. á dag í leikskóla. Það sé 

nægilega langur vinnudagur fyrir lítil börn. Hugmyndir um að þungi faglegs starfs með íhlutun 

leikskólakennara fari fram milli 8:30-14:00 eru taldar jákvæðar og ein leið til að jafna kjör 

leikskólakennara við grunnskólakennara sem dæmi. Skólaráðið er hrifið af gjaldfrjálsum 

leikskóla fyrstu 6 klst. dagsins og telur löngu tímabært að koma á viðmiðum um fjölda fermetra 

í leikrými á hvert barn og viðmið um hámarksfjölda barna á deild. 

Þá kemur fram að mikilvægt sé að samræma þær kröfur sem gerðar eru til ófaglærðra 

starfsmanna sem sinna uppeldi og menntun barna í leikskólum annars vegar og grunnskólum 

hins vegar. 

Skólaráðið fagnar styttingu vinnuvikunnar og finnst hún frábært og nauðsynlegt skref í átt að 

betra samfélagi en fram kemur gagnrýni á þá nálgun sem farin er þ.e. „að hver leikskóli eigi 

“bara að redda þessu” ef svo má að orði komast.“ Því er haldið fram að starfsaðstæður sem 

þessar séu ekki ákjósanlegur kostur þegar kennaramenntað fólk velur sér vinnustað og fram 

koma áhyggjur um að þetta gæti leitt enn frekar til þess að leikskólakennarar flýi leikskólastigið 

og kjósi frekar að starfa á grunnskólastigi 

 

Dalskóli, Leikdalur foreldrafélag leikskólahluta  

Stjórn Leikdals fagnar faglegri og ítarlegri skýrslu á vegum skóla- og frístundaráðs og telur 

hana mæta nýjum veruleika í rekstri leikskóla, eins og þeim að leikskólakennarar hafi nú í 

kjarasamningum aukinn tíma til undirbúnings og styttingu vinnuvikunnar fyrir alla starfsmenn. 

Báðir þessir þættir þýði að færri starfsmenn eru þá að sinna og huga að menntun, vellíðan og 

öryggi barnanna þessa klukkutíma sem viðkomandi starfsfólk er fjarverandi. Stjórn Leikdals 

hefði jafnframt viljað sjá fleiri aðgerðir sem hvatningu fyrir foreldra til að stytta dvalartímann 

og bendir á að flest börn séu þreytt eftir langan leikskóladag, alveg sama hve faglega hann er 

rekinn eða hve ánægð þau eru með dvölina. Langur dagur sé álag, fyrir börn í leikskóla sem og 

fullorðið fólk á vinnumarkaði. 
 

Stjórnin telur tölur úr skýrslu Eurydice sýna að börn á Íslandi hafi lengsta vistunartíma í Evrópu 

og telur það skjóta skökku við að vinnudagur leikskólabarna lengist ár frá ári á meðan 

vinnumarkaðurinn hefur verið að vinna að styttingu vinnuvikunnar fyrir fullorðna. Bent er á að 

ekki væri úr vegi að setja reglur um að stytting vinnuviku barna héldist í hendur við þá styttingu 

sem foreldrar eru að nýta sér.  



 

 

Stjórnin bendir á að horfa megi til breytinga sem séu til skoðunar hjá Kópavogsbæ um að fyrstu 

6 tímar leikskóladagsins verði gjaldfrjálsir, eins og í grunnskólanum, en síðustu 2,5 tímarnir þá 

borgaðir nokkuð dýru verði. Slíkt myndi ríma við þá tillögu umbótaskýrslunnar um að faglegt 

starf og verkefni fari fram á milli 9-14 á daginn og eftir kl. 14 sé hugað að frjálsum leik, vellíðan 

og öryggi fyrst og fremst. 

  

Félag leikskólakennara  

Félag leikskólakennara fagnar tillögum sem miða að því að stytta meðal dvalartíma barna í 

leikskólum og vísa til samninga um styttingu vinnuvikunnar bæði á almennum og einkamarkaði 

og telur það mikilvægt samfélagslegt verkefni að tryggja að það feli einnig í sér styttingu á 

vinnuviku barna. Félagið saknar umræðu um laun leikskólakennara í skýrslunni en bendir á að 

samið hafi verið um launahækkanir ófaglærðs starfsfólks í nýlegum kjarasamningum og styður 

þá þróun. Félagið tekur undir að stærsta verkefni allra sveitarfélaga í landinu sé að fjölga 

leikskólakennurum og bendir á að mikið vanti upp á að fjöldi leikskólakennara í leikskólum 

landsins uppfylli viðmið í lögum um menntun og ráðningu kennara. 

 

Fífuborg foreldraráð og foreldrafélag 

Í umsögninni kemur fram sú skoðun að foreldrar velji almennt séð ekki leikskóla út frá 

opnunartíma þeirra heldur fremur út frá því hverja fólk þekkir, nálægð við heimili, stefnu 

leikskólans og meðmæli með leikskólanum. Þetta hafi mikið að segja fyrir börnin sem þekki 

kannski önnur börn í hverfinu og vilji vera með þeim í leikskóla og að foreldrar vilji styðja við 

það. Vinatengsl geti myndast við 2 – 3ja ára aldur og haldið áfram upp í grunnskóla innan 

hverfis. 

Foreldrar telja að með tillögunni um opnunartíma sé verið að reyna að stuðla að því að börn 

dvelji skemur í leikskólum vegna þess að það sé verið að hugsa um þau, en að atvinnulífið verði 

að taka þátt í að gera samfélagið barnvænna t.d. með því að foreldrar geti unnið skemur á daginn 

og hafi sveigjanlegri vinnutíma. Bent er á að foreldrar vilji stuðla að barnvænna samfélagi en 

að sama skapi þá verða þau að vinna mikið í takt við atvinnulífið.  

Um tillögu um sveigjanlegan dvalartíma barna er bent á að hafa í huga að ef barn kemur seint í 

leikskólann þá missi það af kennslu. Jafnframt geti það verið erfiðara fyrir barnið að komast 

inn í dagskrána sem er í gangi hverju sinni. Skipuleggja þurfi starfið út frá barna- og 

starfsmannafjölda og þess vegna þurfi að vera hægt að sjá hlutina fyrir í leikskólunum.  

Um tillögu 2, um skipulag leikskólastarfsins, segir að vissulega sé það skynsamlegt að reyna að 

hafa skipulagt skólastarf í leikskólum frá 8:30 – 14:00, en frekar að það sé viðmið heldur en 

tilskipun. Æskilegt sé að hver leikskóli geti skipulagt skólastarfið út frá eigin þörfum og 

aðstæðum. Æskilegt væri að hafa skipulagt starf megnið af skóladeginum en til þess að það 

verði að raunveruleika þurfi aukið fjármagn í leikskólana. Litið er svo á að allt skólastarf sé 

skipulagt skólastarf, líka frjálssprottinn leikur.  

Bent er á að hugsa þurfi um að þau börn sem mæta seint í leikskólann missi af mikilli dagskrá 

og fái þá ekki kennslu til jafns við önnur börn. Jafnframt er bent á að eftir klukkan 14:00, þurfi 

líka að huga vel að börnum sem hafa sérþarfir. Jafnframt er bent á að tillagan geti verið leið til 

að minnka álag á leikskólakennara og gera starf í leikskóla eftirsóknarverðara. Þetta þyrfti að 

vinna í samvinnu við starfsfólk á vettvangi leikskólanna.  
 

Gullborg, foreldraráð 

Foreldraráð Gullborgar lýsir mikilli ánægju með faglegt starf í leikskólanum hingað til en hefur 

áhyggjur af því að dregið verði úr skipulögðu starfi og að skerðing verði á faglegu starfi með 

fyrirhuguðum breytingum. Foreldraráðið vonar að ekki komi til skerðingar á skipulögðu starfi 

og veltir fyrir sér hvort hægt væri að nýta fjármuni sem sparast við styttingu opnunartíma til að 

auka mönnun á móti styttingu vinnuvikunnar, þar sem stefna borgarinnar eigi að miða að því 



 

 

að efla faglegt starf í stað þess að draga úr því. Fram kemur að stytting vinnuvikunnar ætti ekki 

að bitna á þeirri nauðsynlegu grunnþjónustu sem faglegt starf leikskóla er. Þá bendir 

foreldraráðið á að nauðsynlegt yrði, ef breytingarnar ganga í gegn, að kanna hvaða áhrif 

skerðing á skipulögðu starfi hefði á líðan barna og starfsánægju leikskólakennara. Foreldraráðið 

óskar eftir því að þessar stórtæku breytingar, s.s. breytingar á opnunartíma og skerðing á 

skipulögðu starfi, verði kynntar ítarlega fyrir öllum foreldrum áður en endanlegar ákvarðanir 

liggja fyrir. Loks er bent á þau áhrif sem styttri opnunartími hefði á einstæða foreldra sem geta 

verið bæði fjárhagsleg og heilsufarsleg í formi aukins álags og tekið fram að útfærsla á styttingu 

vinnuvikunnar geti ekki hafist á skertri grunnþjónustu heldur þurfi hún að aðlagast þeirri 

útfærslu sem verður niðurstaðan í samfélaginu.  

 

Grænaborg, stjórn foreldrafélags 

Stjórnin fagnar að unnið sé að betri þjónustu og starfsumhverfi. Hún telur að í tillögunum sé að 

finna ýmsar úrbætur fyrir foreldra t.a.m. sveigjanleika í dvalartíma innan vikunnar og að 

endurskipulagning á starfinu hafi jákvæð áhrif á þjónustu og starfsumhverfi þegar á heildina er 

litið. Stjórnin er almennt fylgjandi styttingu vinnuvikunnar og telur hana hafa jákvæð áhrif á 

starfið í heild.  

 

Stjórnin gerir athugasemdir við breytingar á lengd dvalartíma og bendir á að ef gengið er út frá 

(5%) hlutfalli þeirra sem nýttu dvalartíma frá 16.30 til 17.00 ætti stytting dagsins að ganga upp. 

Hins vegar telur stjórnin að breytingar á dvalartíma sem gerðar voru vegna Covid-19 skekki 

þessa þörf og máli sínu til stuðnings nefnir hún tölu frá 2017 þar sem 17% barna voru með 

vistun milli kl. 16.30 og 17.00. Stjórnin vill einnig ávarpa að verði einungis einn leikskóli með 

opið til kl. 17.00 í hverju hverfi muni það koma niður á atvinnuþátttöku mæðra og einnig að 

það komi illa niður á starfsstéttum eins og verslunarfólki og að slíkt leiði til minni félagslegrar 

blöndunar barna á leikskólaaldri.  

 

Háskólinn í Reykjavík, sálfræðideild 

Fram kemur í umsögn HR að það sé öllum í hag að bæta kjör starfsfólks í leikskólum og að 

ýmislegt sé jákvætt í skýrslunni en spurningar vakni vegna tillögu tvö um skipulag dagsins og 

hvernig hún nái markmiðum skýrslunnar. Óljóst sé hvernig viðmið aðalnámskrár um það að 

gefa leik nægan og samfelldan tíma og ákvæðinu um að styðja við og efla jákvæð samskipti í 

leik, verði útfærð. Bent er á að þar vanti skýringar á því að hvaða kenningarlega grunni byggt 

er á og hvernig samræmis í þjónustu verður gætt. Í umsögninni er spurt hvaða áhrif það muni 

hafa á börn að dregið verði úr skipulögðu starfi eftir kl 14 á daginn og bent á að rannsóknir sýni 

að börnum líður best í skipulögðu og fyrirsjáanlegu umhverfi. Bent er á samfélagsleg áhrif af 

Covid-19 s.s. aukið atvinnuleysi, breytt heimilishald, auknar tilkynningar um heimilisofbeldi 

og aukningu á geðrænum einkennum ákveðinna hópa og spurt hvernig líðan barna verði mæld 

í nýju fyrirkomulagi. Að sama skapi hvort mælt verður hvort þessi breyting hafi áhrif á fjölda 

einstaklinga sem sækja í starfsstéttina og almenna starfsmanna-veltu leikskóla. Þá er spurt hvers 

vegna eingöngu leikskólastjórar og fulltrúar borgarinnar hafi komið að vinnu stýrihópsins en 

ekki aðrar fagstéttir og hagsmunaaðilar. Umsagnaraðilar telja óljóst hvort breyttar áherslur muni 

skila tilsettum markmiðum og óska eftir frekari upplýsingum. 

 

Hlíð, foreldrafélag  

Foreldrafélag á leikskólanum Hlíð styður tillögu stýrihóps um styttingu opnunartíma leikskóla. 

 

Hulduheimar, stjórnendur 

Það er mat stjórnenda Hulduheima að með því að fá starfsfólk fyrr í hús verði skilvirkni meiri 

og að það auðveldi skipulag á faglegu leikskólastarfi. Stjórnendur telja að með styttri 



 

 

opnunartíma reynist betur að ramma leikskólastarfið inn í dagskipulagið þegar starfsfólk kemur 

á sama tíma og hættir á saman tíma, miðað við að starfsfólk sé í 100% starfi. Umsögnin styður 

þær tillögur sem koma fram hjá stýrihópnum um skipulag skólastarfs þ.e. að 1-2 leikskólar í 

hverju hverfi verið opnir til kl. 17:00 til að koma til móts við þá sem þurfa vistun eftir 16.30, 

að dvalartími barna verði að hámarki 9 klukkustundir daglega og að börn geti haft mismunandi 

dvalartíma í allt að 42,5 klst. í viku. Vísað er í stuðning félags leikskólakennara og félags 

stjórnenda þar sem bent er á að stytting dagsins sporni gegn langri viðveru barna í leikskólum. 

Jafnframt er bent á að fjögur af fimm stærstu sveitafélögum landsins, fyrir utan Reykjavík, hafi 

þegar stytt opnunartíma leikskóla. Bent er á að faglegt starf í leikskólum styrkist ásamt því að 

dregið er úr álagi á bæði börn og starfsfólk.  

 

Hulduheimar, foreldrafélag 

Foreldrafélag Hulduheima telur tillögur starfshópsins um margt jákvæðar og góðar en jafnframt 

að þær komist ekki að kjarna málsins sem sé að kjör starfsfólks leikskóla séu ekki nógu góð til 

þess að starfið teljist eftirsóknarvert til langframa. Foreldrafélagið álítur kaflann um aðgerðir til 

að bregðast við nýliðunarvanda leikskólakennara og koma til móts við mönnunarvanda 

leikskóla þann mikilvægasta í tillögum að umbótum. Ekki verði hægt að innleiða umbætur og 

halda uppi metnaðarfullu og ástríku skólastarfi nema komið sé til móts við nýliðunar- og 

mönnunarvanda með skilvirkum hætti og að kjarabætur séu lykilatriði í því sambandi. Bent er 

á að leikskólakennaranámið er langt og nýliðun gengur hægt. Þess vegna sé sjálfsagt að drjúgur 

hluti námsins sé launað starfsnám, starfsreynsla sé metin til eininga og reynsla af starfi á 

leikskóla verði metin til eininga í fleiri fögum. Síðast en ekki síst telur félagið að hækka þurfi 

launin til að starfið sé eftirsóknarvert og bendir á að það gagnist ekki síst börnunum þar sem 

mikil starfsmannavelta hefur neikvæð áhrif á þau. 

 

Fram kemur að ekki sé hægt að neita því að betri rekstur leikskóla og minna álag á starfsfólk 

séu mjög góð rök fyrir því að stytta opnunartíma leikskóla. Sér í lagi þegar leikskólar í nágranna 

sveitarfélögum og sjálfstætt starfandi leikskólar séu farnir að stytta opnunartíma og geti þar af 

leiðandi verið orðnir meira heillandi vinnustaðir en þeir leikskólar sem eru með opið til kl. 

17.00. Foreldrafélaginu og ráðinu finnst það samt sem áður mjög mikilvægt að það verði nógu 

margir leikskólar í hverju hverfi sem bjóði upp á dvöl til kl. 17.00 fyrir þá foreldra sem þurfa 

að nýta sér það og að fjöldi leikskóla sem bjóði upp á lengri dvalartíma þurfi að vera í samræmi 

við þörf íbúa hverfisins, sem geti verið mismunandi á milli hverfa. 
 

Landspítali háskólasjúkrahús  

Í umsögn aðstoðardeildarstjóra á Landspítala í Fossvogi er því velt upp hvort ekki væri eðlilegra 

að unni væri eftir námskrá leikskóla og menntastefnu frá 9.00-14.30 en ekki 8.30-14.00 og er 

þar horft til barna sem eiga foreldra sem byrja að vinna kl 9 eða 10 og koma því seinna í 

leikskólann á morgnana. Einnig er varpað fram spurningu um hversu margir starfsmenn þurfi 

að vera miða við fjölda barna þegar námskrá er ekki í gangi og bent á að það ætti ekki að vera 

aukinn kostnaður fyrir leikskólann ef hægt væri að rúlla vaktir 7:30-15:30, 8:00-16:00, 09:00-

17:00 o.s.frv. Jafnframt er spurt hvað verði um börn sem eru núna í leikskóla með dvalartíma 

til kl 17 og hvort þau verði færð yfir í þann leikskóla sem er með lengri opnunartíma. Bent er á 

að breytingin kunni að auka streitu við að komst í gegnum umferðarþvögu á háannartíma. 

  

Leikskólastjórar í Laugardals-, Háaleitis- og Bústaðahverfi 

Leikskólastjórar í Laugardals-, Háaleitis-, og Bústaðahverfi telja að tillögur stýrihópsins miði 

að því að bæta starfsumhverfi, draga úr álagi á börn og starfsfólk, stytta vinnuvikuna og tryggja 

gæði leikskólastarfs með þarfir barna í huga. Í umsögn leikskólastjóranna kemur fram að 

tillagan að breyttum opnunartíma kl. 7.30-16.30 sé studd með rekstrarlegum og faglegum 



 

 

rökum. Álagið minnki á börn og starfsfólk og starfsumhverfi barna batni. Langur opnunartími 

leikskóla, 9,5 klst., þynni út starfið í báða enda og geti skapað álag vegna of- og undirmönnunar 

yfir daginn. Fram kemur að það hafi verið jákvæð breyting að leikskólum var lokað kl. 16.30 

vegna Covid-19, langflest börn séu mætt kl. 8:30 og flest fari heim á svipuðum tíma. Aukið 

öryggi skapist þar sem fleiri séu í húsi í lok dags. Tillagan komi til móts við foreldra sem þurfi 

tímann til kl. 17. Bent er á að Reykjavíkurborg er í samkeppni við önnur sveitarfélög um 

kennara og að flestir sjálfstætt starfandi leikskólar loki kl. 16:30 og bæði Akureyri og 

Reykjanesbær kl. 6.15. Leikskólastjórar styðja tillögu um fjárheimildir vegna opnunartíma til 

kl. 17:00 þrátt fyrir að vera ekki spenntir fyrir að taka verkefnið að sér. Bent er á að með löngum 

opnunartíma skapist ójafnvægi í upphafi og lok hvers dags. Með því að viðurkenna að langur 

opnunartími kosti pening er opnun til kl. 17.00 þó auðveldari í framkvæmd rekstrarlega séð. 

Með því að hafa einn leikskóla í hverfi opinn verði fleiri börn saman í lok dags sem sé jákvætt 

og feli í sér betri nýtingu á fjármagni þótt sjálfsagt muni reyna á að fá fólk í þessar stöður. Bent 

er á að aðsókn í vistunartíma umfram 16:30 hafi snarminnkað.  

 

Leikskólastjórarnir styðja tillögu um dvalartíma þar sem 9 eða 9, 5 stunda vinnudagur alla daga 

sé of langur fyrir ungt barn. Þeir styðja jafnframt tillöguna um faglegt starf kl. 8:30-14:00 og 

benda á eitt leyfisbréf þvert á skólastig og mikilvægi þess að skapa aðstæður sem séu 

sambærilegar og á öðrum skólastigum. Fram kemur að hugmyndin styðji við Aðalnámskrá 

leikskóla þar sem vellíðan barna er í forgrunni, Barnasáttmálann og Menntastefnu Reykjavíkur. 

Umsögnin styður endurskoða á úthlutunarlíkani og fram kemur að mörg tækifæri séu til 

lagfæringa sem bæði gagnist starfsfólki og börnum og munu um leið bæta rekstur og 

starfsumhverfi leikskóla. Bent er á að margt hafi áunnist síðustu ár, s.s. færri börn á starfsfólk, 

fækkun barna í rými og fjölgun undirbúningstíma.  

 

Leikskólastjórar styðja aðgerðir til að bregðast við nýliðunarvanda og koma til móts við 

mönnunarvanda í leikskólunum. Þeir benda á að þetta sé eitt af forgangsverkefnum og skipti 

leikskólana miklu máli. Nýliðun sé lítil og margir leikskólakennarar að nálgast starfslok. 

Starfsmannavelta sé mun meiri en sú sem Hagstofan mælir og staðan grafalvarleg. Í dag séu til 

leikskólar með engan leikskólakennara fyrir utan stjórnanda og að brýnt sé að skapa betri 

aðstæður í starfsumhverfi leikskóla í Reykjavík í samkeppni við önnur skólastig og sveitarfélög.  

 

Ásamt afstöðu leikskólastjóra til tillagnanna er í umsögninni greinargerð þar sem fjallað er um 

ábendingar leikskólastjóra um árabil vegna opnunartíma leikskóla, jafnréttismatið, styttingu 

vinnuvikunnar, fjölgun kennara og niðurstöður OECD 2020 um slaka félagsfærni íslenskra 

barna. 
 

Menntavísindasvið Háskóla Íslands, námsleið í leikskólafræði 

Menntavísindasvið fagnar úttekt á rekstri leikskóla Reykjavíkur og segir að skýrslan inniberi 

margar áhugaverðar og gagnlegar lausnir. Tekið er undir tillögu og rökstuðning um dvalartíma 

og hvernig breytingin muni bæta stöðugleika í starfinu. Það sé jákvætt skref að bjóða upp á 

sveigjanleika í dvalartíma barna og mæta þannig ólíkum þörfum fjölskyldna. Því sé mikilvægt 

að dagskipulag leikskóla sé sveigjanlegt, ekki síður en dvalartími svo að börn fái tækifæri til að 

sökkva sér í leik, sem er þeirra helsta námsleið, óháð fyrirfram ákveðnum tímamörkum til leiks. 

Tekið er undir þá áherslu sem birtist í tillögunni að við skipulag daglegs starfs í leikskóla eigi 

að leggja áherslu á að nám barna fari fram í gegnum leik. Hinsvegar telur stýrihópurinn að 

tillagan um að skipta leikskóladeginum brjóti í bága við þessa sýn á leikinn sem aðalnámsleið 

ungra barna. Bent er á að aðstæður séu misjafnar á milli leikskóla og umsagnaraðilar telja 

tillöguna geta falið í sér skref í átt að frekari miðstýringu. Réttara væri að standa vörð um faglegt 

sjálfstæði og skólamenningu hvers leikskóla fyrir sig. Bent er á að íslenskt leikskólastarf hafi 



 

 

hingað til fallið undir svokallað norrænt módel og samkvæmt þessari norrænu hefð, ætti 

menntun ungra barna að byggja á heildstæðri sýn þar sem leikur, umhyggja, nám og þroski 

samtvinnast í eina heild. Umsagnaraðilar telja því að tillagan brjóti einnig í bága við áherslur 

norrænnar leikskólahefðar og aðalnámskrár um heildstætt nám sem nái yfir allan daginn. 

 

Varðandi tillöguna um að meginþungi faglegs starf fari fram innan ákveðins tímaramma með 

því markmiði að mæta þeim rétti sem börn eiga, samkvæmt aðalnámskrá leikskóla og 

Barnasáttmála Sameinuðu þjóðanna, á námi við hæfi og útrás fyrir leikþörf sína í félagslegu 

samhengi við önnur börn, undir handleiðslu fagfólks, telja umsagnaraðilar að endurskoða þurfi 

þetta markmið út frá nokkrum þáttum, fyrir utan þá sem hafa verið nefndir hér fyrir ofan. Þeir 

benda á að þar sem ekki eru leikskólakennarar í öllum stöðum innan deildar þurfi 

leikskólakennari að leiðbeina ófagmenntuðu starfsfólki út frá fagþekkingu sinni. Þegar byggt 

sé á námi í gegnum leik þurfi að gæta jafnvægis milli þess að hann fari fram á forsendum barna 

með mismunandi stuðningi frá fullorðnum. Bent er á að mikilvægt sé að aðgreina ekki leik og 

faglegt starf eins og gert sé í tillögunni og minnt á að í skipulagi starfsins sé gert ráð fyrir 

aðkomu fullorðinna í leik barna, hvort sem er fyrri hluta eða síðari hluta dags. 

Menntavísindasvið er því eindregið á móti þessari tillögu og telur hana ekki samræmast því sem 

birtist í norrænni leikskólahefð né í stefnumótunarskjölum um leikskólastarf hérlendis.  

 

Varðandi endurskoðun á úthlutunarlíkani og framtíðarsýn um stærð barnahópa og rými á hvert 

barn, vilja umsagnaraðilar ekki að horfið verði frá reglugerð um starfsumhverfi leikskóla nr. 

655/2009, þar sem ábyrgð stjórnenda kemur skýrt fram. Ákvarðanir varðandi stærð barnahópa 

og leik-og heildarrýma í hverjum leikskóla, eigi að vera í höndum stjórnenda og starfsfólks 

leikskóla, í takt við aðstæður hvers skóla og í samráði við sveitarfélagið. Bent er á að stærð 

barnahópa hafi töluverð áhrif á hversu árangursrík leikskóladvöl barna er og að fámennir 

barnahópar tryggi að hvert barn fái nægilega athygli, stuðli að félags- og tilfinningaþroska, 

vellíðan sem auki öryggi og dragi úr kvíða. 

 

Menntavísindasvið telur mikilvægt að minna á að ávallt skuli hafa jöfnuð í huga varðandi 

ákvarðanir um gjaldskrá, þannig að öll börn hafi sama aðgengi að leikskólamenntun, óháð 

félagslegri stöðu. 

 

Tekið er undir það sem komið er inn á í tillögunni, að mikilvægt sé að halda áfram með 

átaksverkefni sem hafa verið í gangi síðustu ár varðandi fjölgun leikskólakennara og styðja við 

þau. Einnig er tekið undir mikilvægi þess að lyfta upp fagþekkingu leikskólakennara og nýta 

hana til að kynna starfið fyrir ófaglærðu fólki og um leið vekja áhuga þess á 

leikskólakennaramenntuninni. Fram kemur að mikilvægt er að draga fram fagþekkingu þeirra 

sem hafa lokið B.Ed námi í leikskólafræði en jafnframt að leggja áherslu á stuðning við fólk í 

áframhaldandi námi á meistarastigi, sem veitir rétt til leyfisbréfs. Þá er bent á mikilvægi þess 

að halda áfram samstarfi vettvangs og háskóla, í þróun leikskólastarfsins, svo að þörfum allra 

hagsmunaaðila sé mætt. Ein af megin áherslunum borgarinnar í þessu samhengi, ætti að snúa 

að tækifærum starfsfólks til að stunda nám samhliða starfi í leikskóla. 

 

Rofaborg, starfsfólk 

Í umsögn starfsfólks Rofaborgar kemur fram að opnunartími til kl. 16:30 þýði að allir 

starfsmenn séu mættir í hús kl. 08:30. Við það skapist svigrúm til að hafa fulla mönnun á þeim 

tíma sem flest börn séu í leikskólanum. Bent er á að, eins og skýrslur sýni, sé vinnudagur 

íslenskra leikskólabarna fram úr hófi langur og löngu kominn tími til að breyta því. Allnokkrir 

leikskólar hafi undanfarin 3-4 ár unnið með það skipulag að viðvera deildarstjóra á deild sé frá 

kl. 8-14. Eftir það taia svo við undirbúningstímar til kl. 16 þar sem fram fari allur undirbúningur 



 

 

og önnur umsýsla vegna deildarinnar s.s. fundir og foreldraviðtöl. Þetta hefi skilað sér í þéttara 

og markvissara deildarstarfi og í leiðinni meiri fagmennsku og gæðum í starfi með börnunum. 

Mikil ánægja sé með þetta fyrirkomulag. 

 

Í umsögninni er bent á að bæta þurfi inn í úthlutunarlíkan leikskóla fjármagni til að brúa 30 

daga sumarleyfi allra starfsmanna. Einnig að bæta þurfi í úthlutun sem fellur undir 

starfsmannakostnað.  

Starfsmenn Rofaborgar telja mjög mikilvægt að horfa á rými í leikskólum, en að vert sé að lofa 

þá barnafækkun sem þegar hafi átt sér stað í leikskólum Reykjavíkur. Mikilvægt sé að halda 

áfram að styrkja nemendur sem eru í leikskólakennaranámi og bent á að eftir því sem 

starfsumhverfið sé meira aðlagandi megi búast við að aðsókn í námið aukist. Þess vegna sé 

brýnt að tillögurnar verði samþykktar til að gera starf í leikskóla aðlaðandi.  

 

Samtök félags foreldra leikskólabarna (Samleik-R) 

Í umsögn stjórnar Samtaka félaga foreldra leikskólabarna í Reykjavík kemur fram að mótmælt 

er harðlega fyrirhugaðri styttingu á opnunartíma leikskóla í Reykjavík og leyfilegum 

hámarksdvalartíma barna niður í 42,5 klst. á viku. Því er haldið fram að þessi breyting muni 

hafa neikvæð áhrif á atvinnuþátttöku kvenna, auka álag á fjölskyldur og draga úr sveigjanleika 

sem sé nauðsynlegur fyrir margar fjölskyldur. Gagnrýnt er að ekki sé vísað í heimildir í skýrslu 

stýrihópsins um rannsóknir á líðan barna í leikskólum, áhrifum breytingar á dagskipulagi og 

áhrif dvalartíma á leikskóla fyrir börnin. Samtökin gagnrýna samanburð á vistunartíma í 

löndum OECD og áréttað er að eðlilegra væri að miða samanburð við Norðurlönd þar sem 

samfélagsgerð og uppbygging leikskólakerfisins sé sambærilegri við Ísland en þegar horft er á 

leikskólastarf í Evrópulöndum almennt. Tekið er undir mikilvægi þess að endurskoða 

úthlutunarlíkan leikskóla svo þeir fái fjárveitingar sem endurspegli að fullu rekstrarumhverfi 

þeirra. Lýst er ánægju með tillögu um nýliðafræðslu í ljósi þeirrar miklu fjölgunar 

leikskólaplássa sem fyrirhuguð er í borginni á næstu 18 mánuðum.  

 

 

 


